ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 2026 ԹՎԱԿԱՆԻ ՊԵՏԱԿԱՆ ԲՅՈՒՋԵԻ ՄԱՍԻՆ» ՕՐԵՆՔՈՒՄ ՎԵՐԱԲԱՇԽՈՒՄ ԵՎ ԼՐԱՑՈՒՄ, ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2025 ԹՎԱԿԱՆԻ ԴԵԿՏԵՄԲԵՐԻ 25-Ի N 1910-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆ ԵՎ ԼՐԱՑՈՒՄ ԿԱՏԱՐԵԼՈՒ, ԻՆՉՊԵՍ ՆԱԵՎ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՏԱՐԱԾՔԱՅԻՆ ԿԱՌԱՎԱՐՄԱՆ ԵՎ ԵՆԹԱԿԱՌՈՒՑՎԱԾՔՆԵՐԻ ՆԱԽԱՐԱՐՈՒԹՅԱՆԸ ԳՈՒՄԱՐ ՀԱՏԿԱՑՆԵԼՈՒ ՄԱՍԻՆ» ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ 

1. Իրավական ակտի ընդունման անհրաժեշտությունը
2026 թվականի մայիսին Երևան քաղաքում նախատեսվում է անցկացնել Եվրոպական քաղաքական համայնքի 8-րդ գագաթնաժողովը։ Միջազգային նման մակարդակի միջոցառման պատշաճ կազմակերպումը ենթադրում է մայրաքաղաքի ենթակառուցվածքների, այդ թվում՝ կենտրոնական նշանակության փողոցների բարեկարգ և անվտանգ վիճակի ապահովում։
Այդ նպատակով անհրաժեշտություն է առաջացել իրականացնել Երևան քաղաքի մի շարք փողոցների միջին նորոգման աշխատանքներ, որոնք գտնվում են գագաթնաժողովի անցկացման վայրերին և պաշտոնական միջոցառումների երթուղիներին հարող հատվածներում։
[bookmark: _Hlk169071872]Երևան քաղաքի փողոցների միջին նորոգման աշխատանքների իրականացման անհրաժեշտությունից ելնելով՝  «Հայաստանի Հանրապետության 2026 թվականի պետական բյուջեի մասին» օրենքում վերաբաշխում և լրացում, Հայաստանի Հանրապետության կառավարության 2025 թվականի դեկտեմբերի 25-ի N 1910-Ն որոշման մեջ փոփոխություն ու լրացում կատարելու, ինչպես նաև Հայաստանի Հանրապետության տարածքային կառավարման և ենթակառուցվածքների նախարարությանը գումար հատկացնելու մասին» ՀՀ կառավարության որոշման նախագծով (այսուհետ՝ Նախագիծ) առաջարկվում է ՀՀ կառավարության պահուստային ֆոնդից 684,531.0 հազար դրամ գումարի ուղղում «1157. Քաղաքային զարգացում» ծրագրի «21032. Երևան քաղաքում ճանապարհների կառուցման և  միջին նորոգման աշխատանքներ» միջոցառմանը: 
Միջոցառման շրջանակներում փողոցների միջին նորոգման աշխատանքներ կիրականացվեն Կենտրոն վարչական շրջանի հետևյալ հատվածներում.
  Երևան քաղաքի Բուզանդի փողոցի (Բուզանդ փ. – Քոչինյան փ. խաչմերուկից մինչև Բուզանդ փ. – Աբովյան փ. Խաչմերուկ),
Երևան քաղաքի Պարոնյան փողոցի (Պարոնյան փ. - Մաշտոցի պ. խաչմերուկից մինչև Պարոնյան փ. - Դեմիրճյան փ. խաչմերուկ),
Երևան քաղաքի Պռոշյան փողոցի (Պռոշյան փ. - Դեմիրճյան փ. խաչմերուկից մինչև Պռոշյան փ. - Բաղրամյան պ. խաչմերուկ),
Երևան քաղաքի Սարյան փողոցի (Մաշտոցի պ. – Սարյան փ. խաչմերուկից մինչև Թումանյան փ. – Սարյան փ. խաչմերուկ):
2. Ընթացիկ իրավիճակը և խնդիրները
 Վերոնշյալ փողոցները հանդիսանում են Երևանի կենտրոնական հատվածի տրանսպորտային և ներկայացուցչական նշանակության ուղիներ։
Տվյալ հատվածներում առկա են ծածկույթի մաշվածություն, տեղային դեֆորմացիաներ և հարթության խախտումներ, որոնք թեև չեն կրում վթարային բնույթ, սակայն չեն համապատասխանում միջազգային բարձր մակարդակի միջոցառման կազմակերպման համար անհրաժեշտ ներկայացուցչական չափանիշներին, ուստի միջին նորոգման աշխատանքների իրականացումը պայմանավորված է ոչ միայն ծածկույթի տեխնիկական վիճակով, այլև միջազգային միջոցառման անցկացմանն առնչվող երթուղիների բարվոք և պատշաճ տեսքի ապահովմամբ:
3. Նախագծի մշակման գործընթացում ներգրավված ինստիտուտները և անձինք
ՀՀ տարածքային կառավարման և ենթակառուցվածքների նախարարություն, Երևանի քաղաքապետարան:
4. Ակնկալվող արդյունքը
	Նախագծի ընդունման արդյունքում Կենտրոն վարչական շրջանում շուրջ 57,957.5 քմ մակերեսով ճանապարհահատվածներում կիրականացվեն միջին նորոգման աշխատանքներ, ինչի արդյունքում կապահովվի միջազգային միջոցառման անցկացման համար անհրաժեշտ ներկայացուցչական միջավայր, կբարելավվի երթևեկության հարմարավետությունն ու անվտանգությունը, էականորեն կերկարի ճանապարհների շահագործման ժամկետը:
5. Տեղեկատվություն լրացուցիչ ֆինանսական միջոցների անհրաժեշտության և պետական բյուջեի եկամուտներում և ծախսերում սպասվելիք փոփոխությունների մասին. 
Նախագծի ընդունումը Հայաստանի Հանրապետության պետական բյուջեի եկամուտների ու ծախսերի լրացուցիչ նվազեցում չի առաջացնում:
6. Նախագծի ընդունման առնչությամբ ընդունվելիք այլ իրավական ակտերի կամ դրանց ընդունման անհրաժեշտության բացակայության մասին
Նախագծի ընդունմամբ այլ իրավական ակտերում փոփոխություններ և/կամ լրացումներ կատարելու անհրաժեշտություն չկա:
7. Կապը ռազմավարական փաստաթղթերի հետ.Հայաստանի վերափոխման ռազմավարություն 2050, Կառավարության 2021-2026 թթ. Ծրագիր, ոլորտային և/կամ այլ ռազմավարություններ
Նախագծի ընդունումը բխում է ՀՀ Կառավարության 18.08.2021թ. «Հայաստանի Հանրապետության կառավարության 2021-2026 թվականների ծրագրի մասին» թիվ 1363-Ա որոշմամբ հաստատված Հավելվածի 3.2 կետի ոլորտային միջոցառումների իրականացումից: 
